
Portørit tarnikkut atugarisaat pillugit Naalakkersuisut ukioq 2022 naatinnagu 

nalunaarusioqqullugit peqquneqarnissaanik Inatsisartut aalajangiiffigisassaattut 

siunnersuut. Nalunaarusiami atugassarititaasut pitsanngorsarnissaannut 

anngaasaqarnikkut sunniutaasussat ilanngunneqassapput. 

(Inatsisartunut ilaasortaq Doris Jakobsen, Siumut ) 

 

 

Akissuteqaat 

(Peqqissutsimut Naalakkersuisoq) 

 

 

Siullermeerneqarnera 

Portørit tarnikkut atugarisaat pillugit Naalakkersuisut nalunaarusioqqullugit 

peqquneqarnissaanik Inatsisartut aalajangiiffigisassaattut siunnersuut Naalakkersuisut 

qujassutigaat.  

 

Naalakkersuisut  portørit aammalumi peqqinnissaqarfimmi sulisorpassuit allat ilaatigut 

sakkortuunik nalaataqartartut ilisimavaat, tamannalu tarnikkut sunniisinnaasarluni. 

Taamaammat Peqqinnissaqarfiup ataavartumik suliffimmi tarnikkut atugarisat 

pitsanngorsarnissaat ukkatarai, peqatigalugulu sulisut aqutsisullu sulinerup nalaani tarnikkut 

ajoqusernerit nalunaarutigisarnissaannut kaammattorneqarput. Tamanna ilutigalugu 

eqqaaneqassaaq Peqqinnissaq pillugu Ataatsimiititaliarsuup suliaqarnermini 

sulisussarsiortarnermi sulisullu sulisorineqaannarnissaasa ukkatarimmassuk. Naalakkersuisut 

suliap tamanna naammassineqarnissaanut qilanaarput.  

 

Portørit sulinermi qanoq pisoqarsimaneq tunngavigalugu qaqugukkut sulisut marluusarnissaat 

pillugu sumiiffimmi isumaqatigiissuteqarput. Nalinginnaasumik portørit marluusarput, 

ilaatigulli allamik suliaqartartumik ilaasoqartarpoq. Sulinermi sakkortuumik 

pisoqarsimatillugu assersuutigalugu peruluttoqarpat, toqusoqarsimappat aamma imminut 

toqussimasoqarpat sulisut ikinnerpaamik marluusarput. 

 

Peqqinnissaqarfimmi sulisut sulinerup nalaanni tarnikkut artornartumik misigisaqarsimappata 

periutsit defusing aamma debriefing periarfissaraat. Periutsit taakku tarnikkut 

ikiueqqaarniutitut taaneqarsinnaapput; pisimasup kinguninngua pisimasoq pillugu 

oqaloqatigiittoqartarpoq taavalu sapaatip akunnerata ataatsip missaa qaangiukkaangat 

malitseqartitsisumik oqaloqatigiittoqaqqittarluni.  Tamatuma saniatigut sulisut pisimasut 

pillugit oqaloqatigiittarnissartik pingaartippaat. 

 

Naalakkersuisut naatsorsuutigaat, Peqqinnissaqarfik suliffimmi tarnikkut atugarisat suli 

ukkatarissagaat aammalu sulinerup nalaani tarnikkut ajoqusernerit 

nalunaarutigineqartarnissaat kajumissaarutigalugu. Tamatuma saniatigut Naalakkersuisut 

isumaqarput, Peqqinnissaqarfimmi tarnikkut sulinermi avatangiisit pillugit 

nalunaarusiortoqarnissaanik pisariaqartoq. Nalunaarusiaq portørinut aamma sulisunut allanut 

tunngassuteqassaaq, ass. peqqinnissakkut sullissisut aamma peqqinnissakkut ikiortit 

 

Qulaaniittut aallaavigalugit Naalakkersuisut matumuuna imaattumik allannguutissatut 

siunnersuusiorput: 

 

"2022 naannginnerani Peqqinnissaqarfimmi portørit sulisullu allat attuumassuteqarsinnaasut 

tarnikkut sulinermi avatangiisai pillugit Naalakkersuisut nalunaarusiornissaanik Inatsisartut 

aalajangiiffigisassaatut siunnersuut. Atugassarititaasut pitsanngorsarniarlugit 

aningaasartuutissat nalunaarusiami missingersorneqassapput" 

 


